
ଶ୍ରୀମାନ୍ଵେଂକଟନାଥାର୍ୟ  କଵିତାର୍କିକ  କେସରି  ।
ଵେଦାଂତାଚାର୍ୟଵର୍ୟୋମେ  ସନ୍ନିଧତ୍ତାଂ  ସଦାହୃଦି  ॥

ଜୟତ୍ୟାଶ୍ରିତ  ସଂତ୍ରାସ  ଧ୍ଵାଂତ  ଵିଧ୍ଵଂସନୋଦୟଃ  ।
ପ୍ରଭାଵାନ୍  ସୀତୟା  ଦେଵ୍ୟା  ପରମଵ୍ୟୋମ  ଭାସ୍କରଃ  ॥

ଜୟ  ଜୟ  ମହାଵୀର  ମହାଧୀର  ଧୌରେୟ ,
ଦେଵାସୁର  ସମର  ସମୟ  ସମୁଦିତ  ନିଖିଲ  ନିର୍ଜର  ନିର୍ଧାରିତ
ନିରଵଧିକ  ମାହାତ୍ମ୍ୟ ,
ଦଶଵଦନ  ଦମିତ  ଦୈଵତ  ପରିଷଦଭ୍ୟର୍ଥିତ  ଦାଶରଥି  ଭାଵ ,
ଦିନକର  କୁଲ  କମଲ  ଦିଵାକର ,
ଦିଵିଷଦଧିପତି  ରଣ  ସହଚରଣ  ଚତୁର  ଦଶରଥ  ଚରମ  ଋଣଵିମୋଚନ ,
କୋସଲ  ସୁତା  କୁମାର  ଭାଵ  କଂଚୁକିତ  କାରଣାକାର ,
କୌମାର  କେଳି  ଗୋପାୟିତ  କୌଶିକାଧ୍ଵର ,
ରଣାଧ୍ଵର  ଧୁର୍ୟ  ଭଵ୍ୟ  ଦିଵ୍ୟାସ୍ତ୍ର  ବୃଂଦ  ଵଂଦିତ ,
ପ୍ରଣତ  ଜନ  ଵିମତ  ଵିମଥନ  ଦୁର୍ଲଲିତ  ଦୋର୍ଲଲିତ ,
ତନୁତର  ଵିଶିଖ  ଵିତାଡନ  ଵିଘଟିତ  ଵିଶରାରୁ  ଶରାରୁ  ତାଟକା
ତାଟକେୟ ,
ଜଡକିରଣ  ଶକଲଧର  ଜଟିଲ  ନଟପତି  ମକୁଟ  ତଟ  ନଟନପଟୁ
ଵିବୁଧସରିଦତିବହୁଳ  ମଧୁଗଳନ  ଲଲିତପଦ
ନଳିନରଜ  ଉପମୃଦିତ  ନିଜଵୃଜିନ  ଜହଦୁପଲ  ତନୁରୁଚିର  ପରମ
ମୁନିଵର  ୟୁଵତି  ନୁତ ,
କୁଶିକ  ସୁତ  କଥିତ  ଵିଦିତ  ନଵ  ଵିଵିଧ  କଥ ,
ମୈଥିଲ  ନଗର  ସୁଲୋଚନା  ଲୋଚନ  ଚକୋର  ଚଂଦ୍ର ,
ଖଂଡପରଶୁ  କୋଦଂଡ  ପ୍ରକାଂଡ  ଖଂଡନ  ଶୌଂଡ  ଭୁଜଦଂଡ ,
ଚଂଡକର  କିରଣ  ମଂଡଲ  ବୋଧିତ  ପୁଂଡରୀକ  ଵନ  ରୁଚି  ଲୁଂଟାକ
ଲୋଚନ ,
ମୋଚିତ  ଜନକ  ହୃଦୟ  ଶଂକାତଂକ ,
ପରିହୃତ  ନିଖିଲ  ନରପତି  ଵରଣ  ଜନକ  ଦୁହିତୃ  କୁଚତଟ  ଵିହରଣ
ସମୁଚିତ  କରତଲ ,
ଶତକୋଟି  ଶତଗୁଣ  କଠିନ  ପରଶୁଧର  ମୁନିଵର  କରଧୃତ  ଦୁରଵନମତମ
ନିଜ  ଧନୁରାକର୍ଷଣ  ପ୍ରକାଶିତ  ପାରମେଷ୍ଠ୍ୟ ,
କ୍ରତୁହର  ଶିଖରି  କଂତୁକ  ଵିହୃତ୍ୟୁନ୍ମୁଖ  ଜଗଦରୁଂତୁଦ
ଜିତହରି  ଦଂତି  ଦଂତ  ଦଂତୁର  ଦଶଵଦନ  ଦମନ  କୁଶଲ  ଦଶଶତଭୁଜ  ମୁଖ
ନୃପତିକୁଲ  ରୁଧିର  ଝର  ଭରିତ  ପୃଥୁତର  ତଟାକ  ତର୍ପିତ  ପିତୃକ



ଭୃଗୁପତି  ସୁଗତି  ଵିହତିକର  ନତ  ପରୁଡିଷୁ  ପରିଘ ,

ଅନୃତ  ଭୟ  ମୁଷିତ  ହୃଦୟ  ପିତୃ  ଵଚନ  ପାଲନ
ପ୍ରତିଜ୍ଞାଵଜ୍ଞାତ  ୟୌଵରାଜ୍ୟ ,
ନିଷାଦ  ରାଜ  ସୌହୃଦ  ସୂଚିତ  ସୌଶୀଲ୍ୟ  ସାଗର ,
ଭରଦ୍ଵାଜ  ଶାସନ  ପରିଗୃହୀତ  ଵିଚିତ୍ର  ଚିତ୍ରକୂଟ  ଗିରି  କଟକ
ତଟ  ରମ୍ୟାଵସଥ ,
ଅନନ୍ୟଶାସନୀୟ ,
ପ୍ରଣତ  ଭରତ  ମକୁଟତଟ  ସୁଘଟିତ  ପାଦୁକାଗ୍ର୍ୟାଭିଷେକ ,
ନିର୍ଵର୍ତିତ  ସର୍ଵଲୋକ  ୟୋଗ  କ୍ଷେମ ,
ପିଶିତ  ରୁଚି  ଵିହିତ  ଦୁରିତ  ଵଲମଥନ  ତନୟ  ବଲିଭୁଗନୁଗତି
ସରଭସ  ଶୟନ  ତୃଣ  ଶକଲ  ପରିପତନ  ଭୟ  ଚକିତ  ସକଲ  ସୁର  ମୁନିଵର
ବହୁମତ  ମହାସ୍ତ୍ର  ସାମର୍ଥ୍ୟ ,
ଦ୍ରୁହିଣ  ହର  ଵଲମଥନ  ଦୁରାଲକ୍ଷ  ଶରଲକ୍ଷ ,
ଦଂଡକା  ତପୋଵନ  ଜଂଗମ  ପାରିଜାତ ,
ଵିରାଧ  ହରିଣ  ଶାର୍ଦୂଲ ,
ଵିଲୁଳିତ  ବହୁଫଲ  ମଖ  କଲମ  ରଜନିଚର  ମୃଗ  ମୃଗୟାରଂଭ  ସଂଭୃତ
ଚୀରଭୃଦନୁରୋଧ ,
ତ୍ରିଶିରଃ  ଶିରସ୍ତ୍ରିତୟ  ତିମିର  ନିରାସ  ଵାସରକର ,
ଦୂଷଣ  ଜଲନିଧି  ଶୋଷଣ  ତୋଷିତ  ଋଷିଗଣ  ଘୋଷିତ  ଵିଜୟ  ଘୋଷଣ ,
ଖରତର  ଖର  ତରୁ  ଖଂଡନ  ଚଂଡ  ପଵନ ,
ଦ୍ଵିସପ୍ତ  ରକ୍ଷଃ  ସହସ୍ର  ନଳଵନ  ଵିଲୋଲନ  ମହାକଲଭ ,
ଅସହାୟ  ଶୂର ,
ଅନପାୟ  ସାହସ ,
ମହିତ  ମହାମୃଥ  ଦର୍ଶନ  ମୁଦିତ  ମୈଥିଲୀ  ଦୃଢତର  ପରିରଂଭଣ
ଵିଭଵ  ଵିରୋପିତ  ଵିକଟ  ଵୀରଵ୍ରଣ ,
ମାରୀଚ  ମାୟା  ମୃଗ  ଚର୍ମ  ପରିକର୍ମିତ  ନିର୍ଭର  ଦର୍ଭାସ୍ତରଣ
,
ଵିକ୍ରମ  ୟଶୋ  ଲାଭ  ଵିକ୍ରୀତ  ଜୀଵିତ  ଗୃଧ୍ରରାଜ  ଦେହ
ଦିଧକ୍ଷା  ଲକ୍ଷିତ  ଭକ୍ତଜନ  ଦାକ୍ଷିଣ୍ୟ ,
କଲ୍ପିତ  ଵିବୁଧଭାଵ  କବଂଧାଭିନଂଦିତ ,
ଅଵଂଧ୍ୟ  ମହିମ  ମୁନିଜନ  ଭଜନ  ମୁଷିତ  ହୃଦୟ  କଲୁଷ  ଶବରୀ
ମୋକ୍ଷ  ସାକ୍ଷିଭୂତ ,

ପ୍ରଭଂଜନତନୟ  ଭାଵୁକ  ଭାଷିତ  ରଂଜିତ  ହୃଦୟ ,
ତରଣିସୁତ  ଶରଣାଗତି  ପରତଂତ୍ରୀକୃତ  ସ୍ଵାତଂତ୍ର୍ୟ ,
ଦୃଢଘଟିତ  କୈଲାସ  କୋଟି  ଵିକଟ  ଦୁଂଦୁଭି  କଂକାଳ  କୂଟ  ଦୂର
ଵିକ୍ଷେପ  ଦକ୍ଷ  ଦକ୍ଷିଣେତର  ପାଦାଂଗୁଷ୍ଠ  ଦରଚଲନ
ଵିଶ୍ଵସ୍ତ  ସୁହୃଦାଶୟ ,
ଅତିପୃଥୁଲ  ବହୁ  ଵିଟପି  ଗିରି  ଧରଣି  ଵିଵର  ୟୁଗପଦୁଦୟ
ଵିଵୃତ  ଚିତ୍ରପୁଂଖ  ଵୈଚିତ୍ର୍ୟ ,



ଵିପୁଲ  ଭୁଜ  ଶୈଲମୂଲ  ନିବିଡ  ନିପୀଡିତ  ରାଵଣ  ରଣରଣକ  ଜନକ
ଚତୁରୁଦଧି  ଵିହରଣ  ଚତୁର  କପିକୁଲପତି  ହୃଦୟ  ଵିଶାଲ  ଶିଲାତଲ
ଦାରଣ  ଦାରୁଣ  ଶିଲୀମୁଖ ,
ଅପାର  ପାରାଵାର  ପରିଖା  ପରିଵୃତ  ପରପୁର  ପରିସୃତ  ଦଵ  ଦହନ
ଜଵନ  ପଵନଭଵ  କପିଵର  ପରିଷ୍ଵଂଗ  ଭାଵିତ  ସର୍ଵସ୍ଵ  ଦାନ ,
ଅହିତ  ସହୋଦର  ରକ୍ଷଃ  ପରିଗ୍ରହ  ଵିସଂଵାଦି  ଵିଵିଧ  ସଚିଵ
ଵିପ୍ରଲଂଭ  (ଵିସ୍ରଂଭଣ ) ସମୟ  ସଂରଂଭ  ସମୁଜ୍ଜୃଂଭିତ
ସର୍ଵେଶ୍ଵର  ଭାଵ ,
ସକୃତ୍ପ୍ରପନ୍ନ  ଜନ  ସଂରକ୍ଷଣ  ଦୀକ୍ଷିତ  ଵୀର , ସତ୍ୟଵ୍ରତ ,
ପ୍ରତିଶୟନ  ଭୂମିକା  ଭୂଷିତ  ପୟୋଧି  ପୁଳିନ ,
ପ୍ରଳୟ  ଶିଖି  ପରୁଷ  ଵିଶିଖ  ଶିଖା  ଶୋଷିତାକୂପାର  ଵାରିପୂର ,
ପ୍ରବଲ  ରିପୁ  କଲହ  କୁତୁକ  ଚଟୁଲ  କପିକୁଲ  କରତଲ  ତୂଲିତ  ହୃତ
ଗିରି  ନିକର  ସାଧିତ  ସେତୁପଥ  ସୀମା  ସୀମଂତିତ  ସମୁଦ୍ର ,
ଦ୍ରୁତଗତି  ତରୁମୃଗ  ଵରୂଥିନୀ  ନିରୁଦ୍ଧ  ଲଂକାଵରୋଧ  ଵେପଥୁ
ଲାସ୍ୟ  ଲୀଲୋପଦେଶ  ଦେଶିକ  ଧନୁର୍ଜ୍ୟାଘୋଷ ,
ଗଗନ  ଚର  କନକ  ଗିରି  ଗରିମ  ଧର  ନିଗମମୟ  ନିଜ  ଗରୁଡ  ଗରୁଦନିଲ
ଲଵ  ଗଳିତ  ଵିଷ  ଵଦନ  ଶର  କଦନ ,
ଅକୃତଚର  ଵନଚର  ରଣକରଣ  ଵୈଲକ୍ଷ୍ୟ  କୂଣିତାକ୍ଷ  ବହୁଵିଧ
ରକ୍ଷୋ  ବଲାଧ୍ୟକ୍ଷ  ଵକ୍ଷଃ  କଵାଟ  ପାଟନ  ପଟିମ  ସାଟୋପ
କୋପାଵଲେପ ,
କଟୁରଟଦଟନି  ଟଂକୃତି  ଚଟୁଲ  କଠୋର  କାର୍ମୁଖ  ଵିନିର୍ଗତ
ଵିଶଂକଟ  ଵିଶିଖ  ଵିତାଡନ  ଵିଘଟିତ  ମକୁଟ  ଵିହ୍ଵଲ
ଵିଶ୍ରଵସ୍ତନୟ  ଵିଶ୍ରମ  ସମୟ  ଵିଶ୍ରାଣନ  ଵିଖ୍ୟାତ  ଵିକ୍ରମ ,
କୁଂଭକର୍ଣ  କୁଲଗିରି  ଵିଦଳନ  ଦଂଭୋଳି  ଭୂତ  ନିଶ୍ଶଂକ
କଂକପତ୍ର ,
ଅଭିଚରଣ  ହୁତଵହ  ପରିଚରଣ  ଵିଘଟନ  ସରଭସ  ପରିପତଦପରିମିତ
କପିବଲ  ଜଲଧି  ଲହରି  କଲକଲରଵ  କୁପିତ  ମଘଵଜି  ଦଭିହନନକୃଦନୁଜ
ସାକ୍ଷିକ  ରାକ୍ଷସ  ଦ୍ଵଂଦ୍ଵୟୁଦ୍ଧ ,
ଅପ୍ରତିଦ୍ଵଂଦ୍ଵ  ପୌରୁଷ ,
ତ୍ର୍ୟଂବକ  ସମଧିକ  ଘୋରାସ୍ତ୍ରାଡଂବର ,
ସାରଥି  ହୃତ  ରଥ  ସତ୍ରପ  ଶାତ୍ରଵ  ସତ୍ୟାପିତ  ପ୍ରତାପ ,
ଶିତ  ଶର  କୃତ  ଲଵଣ  ଦଶମୁଖ  ମୁଖ  ଦଶକ  ନିପତନ  ପୁନରୁଦୟ  ଦର
ଗଳିତ  ଜନିତ  ଦର  ତରଳ  ହରିହୟ  ନୟନ  ନଳିନଵନ  ରୁଚି  ଖଚିତ  ଖତଲ
ନିପତିତ  ସୁରତରୁ  କୁସୁମ  ଵିତତି  ସୁରଭିତ  ରଥ  ପଥ ,
ଅଖିଲ  ଜଗଦଧିକ  ଭୁଜ  ବଲ  ଦଶ  ଲପନ  ଦଶକ  ଲଵନ  ଜନିତ  କଦନ  ପରଵଶ
ରଜନିଚର  ୟୁଵତି  ଵିଲପନ  ଵଚନ  ସମଵିଷୟ  ନିଗମ  ଶିଖର  ନିକର
ମୁଖର  ମୁଖ  ମୁନି  ଵର  ପରିପଣିତ ,
ଅଭିଗତ  ଶତମଖ  ହୁତଵହ  ପିତୃପତି  ନିରୃତି  ଵରୁଣ  ପଵନ  ଧନଦ
ଗିରିଶ  ମୁଖ  ସୁରପତି  ନୁତ  ମୁଦିତ ,
ଅମିତ  ମତି  ଵିଧି  ଵିଦିତ  କଥିତ  ନିଜ  ଵିଭଵ  ଜଲଧି  ପୃଷତ  ଲଵ ,



ଵିଗତ  ଭୟ  ଵିବୁଧ  ପରିବୃଢ  ଵିବୋଧିତ  ଵୀରଶୟନ  ଶାୟିତ  ଵାନର
ପୃତନୌଘ ,
ସ୍ଵ  ସମୟ  ଵିଘଟିତ  ସୁଘଟିତ  ସହୃଦୟ  ସହଧର୍ମଚାରିଣୀକ ,
ଵିଭୀଷଣ  ଵଶଂଵଦୀକୃତ  ଲଂକୈଶ୍ଵର୍ୟ ,
ନିଷ୍ପନ୍ନ  କୃତ୍ୟ ,
ଖ  ପୁଷ୍ପିତ  ରିପୁ  ପକ୍ଷ ,
ପୁଷ୍ପକ  ରଭସ  ଗତି  ଗୋଷ୍ପଦୀକୃତ  ଗଗନାର୍ଣଵ ,
ପ୍ରତିଜ୍ଞାର୍ଣଵ  ତରଣ  କୃତ  କ୍ଷଣ  ଭରତ  ମନୋରଥ  ସଂହିତ
ସିଂହାସନାଧିରୂଢ ,
ସ୍ଵାମିନ୍ , ରାଘଵ  ସିଂହ ,
ହାଟକ  ଗିରି  କଟକ  ସଦୃଶ  ପାଦ  ପୀଠ  ନିକଟ  ତଟ  ପରିଲୁଠିତ  ନିଖିଲ
ନୃପତି  କିରୀଟ  କୋଟି  ଵିଵିଧ  ମଣି  ଗଣ  କିରଣ  ନିକର  ନୀରାଜିତ
ଚରଣ  ରାଜୀଵ ,
ଦିଵ୍ୟ  ଭୌମାୟୋଧ୍ୟାଧିଦୈଵତ ,
ପିତୃ  ଵଧ  କୁପିତ  ପରଶୁ  ଧର  ମୁନି  ଵିହିତ  ନୃପ  ହନନ  କଦନ
ପୂର୍ଵ  କାଲ  ପ୍ରଭଵ  ଶତ  ଗୁଣ  ପ୍ରତିଷ୍ଠାପିତ  ଧାର୍ମିକ  ରାଜ
ଵଂଶ ,
ଶୁଭ  ଚରିତ  ରତ  ଭରତ  ଖର୍ଵିତ  ଗର୍ଵ  ଗଂଧର୍ଵ  ୟୂଥ  ଗୀତ  ଵିଜୟ
ଗାଥା  ଶତ ,
ଶାସିତ  ମଧୁସୁତ  ଶତ୍ରୁଘ୍ନ  ସେଵିତ ,
କୁଶ  ଲଵ  ପରିଗୃହୀତ  କୁଲ  ଗାଥା  ଵିଶେଷ ,
ଵିଧିଵଶ  ପରିଣମଦମର  ଭଣିତି  କଵିଵର  ରଚିତ  ନିଜ  ଚରିତ
ନିବଂଧନ  ନିଶମନ  ନିର୍ଵୃତ ,
ସର୍ଵ  ଜନ  ସମ୍ମାନିତ ,
ପୁନରୁପସ୍ଥାପିତ  ଵିମାନ  ଵର  ଵିଶ୍ରାଣନ  ପ୍ରୀଣିତ
ଵୈଶ୍ରଵଣ  ଵିଶ୍ରାଵିତ  ୟଶଃ  ପ୍ରପଂଚ ,
ପଂଚତାପନ୍ନ  ମୁନିକୁମାର  ସଂଜୀଵନାମୃତ ,
ତ୍ରେତାୟୁଗ  ପ୍ରଵର୍ତିତ  କାର୍ତୟୁଗ  ଵୃତ୍ତାଂତ ,
ଅଵିକଲ  ବହୁସୁଵର୍ଣ  ହୟମଖ  ସହସ୍ର  ନିର୍ଵହଣ  ନିର୍ଵର୍ତିତ
ନିଜ  ଵର୍ଣାଶ୍ରମ  ଧର୍ମ ,
ସର୍ଵ  କର୍ମ  ସମାରାଧ୍ୟ ,
ସନାତନ  ଧର୍ମ ,
ସାକେତ  ଜନପଦ  ଜନି  ଧନିକ  ଜଂଗମ  ତଦିତର  ଜଂତୁ  ଜାତ  ଦିଵ୍ୟ  ଗତି
ଦାନ  ଦର୍ଶିତ  ନିତ୍ୟ  ନିସ୍ସୀମ  ଵୈଭଵ ,
ଭଵ  ତପନ  ତାପିତ  ଭକ୍ତଜନ  ଭଦ୍ରାରାମ ,
ଶ୍ରୀ  ରାମଭଦ୍ର , ନମସ୍ତେ  ପୁନସ୍ତେ  ନମଃ  ॥

ଚତୁର୍ମୁଖେଶ୍ଵରମୁଖୈଃ  ପୁତ୍ରପୌତ୍ରାଦିଶାଲିନେ  ।
ନମଃ  ସୀତାସମେତାୟ  ରାମାୟ  ଗୃହମେଧିନେ  ॥



କଵିକଥକସିଂହକଥିତଂ
କଠୋରସୁକୁମାରଗୁଂଭଗଂଭୀରମ୍  ।
ଭଵଭୟଭେଷଜମେତତ୍
ପଠତ  ମହାଵୀରଵୈଭଵଂ  ସୁଧିୟଃ  ॥

ଇତି  ଶ୍ରୀମହାଵୀରଵୈଭଵମ୍  ॥

